
Siullermeerneqarnera 

 

Akuersititseqqaarani naartunaveersaasersuisimanermik suliani ajunngitsorsiassaqartitsineq 

pillugu Inatsisartut inatsisaannut siunnersuut Naalakkersuisut sinnerlugit matumuuna 

saqqummiuppara.  

 

Ilisimatusartoqatigiit arlaannaannulluunniit attuumassuteqanngitsut Kalaallit Nunaanni 1960-

ip 1991-illu akornanni arnanik naartunaveersaasersuisimanermi periuserineqarsimasunik 

qulaajaaneq pillugu nalunaarusiartik 2025-mi septembarimi tunniuppaat. 

Arnanut Kalaallit Nunaanni Peqqinnissaqarfimmi akuersititseqqaarani 

ilisimatitseqqaaraniluunniit peqqinnissamik oqartussaaffiup nunatsinnit 1. januaari 1992-imi 

tiguneqarnerata kingorna naartunaveersaaserneqarsimasunut ajunngitsorsiassaqartitsineq 

pillugu aaqqissuussisoqassasoq, Naalakkersuisut qulaajaasoqarnerata tamatumanilu suliap 

nanginneqarnerata kingorna aalajangerput.  

Arnanut Kalaallit Nunaanni 1960-ip 1991-illu akornanni 

naartunaveersaasersuisoqarsimaneranik suliamut attuumassutilinnut 

ajunngitsorsiassaqartitsinissamut danskit tungaanniit aaqqissuussisoqassasoq, Danmarkimi 

politikerinit amerlanerussuteqartunit aalajangerneqarportaaq. Danskit aaqqissuussaat 

Patienterstatningenimit ingerlanneqarpoq. 

Aaqqissuussinerit marluk taakku Kalaallit Nunaanni tamatumunnga tunngatillugu inatsisitigut 

tunngavissanik ataatsimoorussanik ataqatigiissunillu ajunngitsorsiassaqartitsinissamik 

sulianik aqutsinermut tapersiisinnaasunik pilersitsisoqarnissaanik pisariaqalersitsillutillu 

Kalaallit Nunaanni arnanut eqqugaasimasunut inatsisitigut sunniutaasussat 

assigiissarnissaannik qulakkeerinnipput.  

Siunnersuut arnanut akuersititseqqaarnani naartunaveersaaserneqarsimasunut 

ajunngitsorsiassaqartitsineq pillugu aaqqissuussinernut pineqartunut attuumassutilittut 

isigineqassaaq.  

 

Ajunngitsorsiassaqartitsineq pillugu aaqqissuussinernik nutaanik pilersitsisoqarnissaa 

aaqqissuussinerilluunniit maanna atuuttut allanngortinneqarnissaat siunnersuummi matumani 

siunertarineqanngilaq. Ajunngitsorsiassaritinneqartussalli pillugit suliat Kalaallit Nunaanni 



qanoq suliarineqartarnissaat pillugu malittarisassanik erseqqissunik aalajangersaasoqarnissaa 

pingaarnertut siunertarineqarpoq. 

 

Matumani siunnersuummi ajunngitsorsiassat inummut taarsiivigineqarnissamut 

aalajangersaasoqarneranik siunertaqarpoq. Taamaammat ajunngitsorsiassat 

akileraarutaasussatut, pisortanit ikiorsiissutinut ilanngaataasussatut, sapinngisamillu 

akiliisitsiniartartunit noqqaassutaasussatut akiitsunullu matussusiissutissatut 

isiginiarneqassanngillat. Arnat pineqartut sapinngisamik tamakkiisumik 

ajunngitsorsiassaqartinneqarnissaat taamaalilluni qulakkeerneqassammat. 

 

Taamatut oqaaseqareerlunga siunnersuut Inatsisartuni akuersaartumik matumuuna 

oqallisigisassanngortippara. 

 

 


